
RAQAMLI TRANSFORMATSIYA 
SHAROITIDA TIJORAT 
BANKLARINING STRATEGIK 
BOSHQARUV TIZIMINI 
TAKOMILLASHTIRISH 
YO‘LLARI

Umurov Jasurbek Jamil o‘g‘li
AJ Poytaxtbank
Amaliyot boshqarmasi boshliq o‘rinbosari

Annotatsiya: Mazkur maqolada raqamli transformatsiya jarayonining tijorat banklari faoliyatiga ta’siri, xususan, strategik 
boshqaruv tizimini zamonaviylashtirishdagi roli tahlil qilingan. Sun’iy intellekt, katta ma’lumotlar tahlili, bulutli va blokcheyn 
kabi ilg‘or texnologiyalar asosida banklar o‘z faoliyatlarini yanada samarali tashkil etish imkoniyatiga ega bo‘lmoqda. 
Tadqiqotda raqamli transformatsiyaga mos strategik yondashuvlar, liderlik uslublari, raqamli madaniyat va tashkilotlararo 
integratsiya masalalari yoritilgan.

Kalit soʻzlar: Raqamli transformatsiya, strategik boshqaruv, tijorat banklari, innovatsiyalar, sun’iy intellekt, raqamli 
madaniyat, raqobatbardoshlik.
Abstract: This article explores how digital transformation is reshaping strategic management systems in commercial 
banks. It analyzes the integration of advanced technologies such as artificial intelligence, big data, blockchain, and cloud 
computing in the strategic planning and operations of financial institutions. The paper highlights new leadership styles, 
the emergence of digital organizational cultures, and adaptive frameworks that support innovation and competitiveness 
in the banking sector.

Key words: Digital transformation, strategic management, commercial banks, innovation, digital culture, artificial 
intelligence, financial technologies.
Аннотация: В статье рассматриваются пути совершенствования стратегического управления коммерческих банков 
в условиях цифровой трансформации. Освещается влияние технологий, таких как искусственный интеллект, 
большие данные, блокчейн и облачные сервисы, на принятие стратегических решений. Также анализируются 
новые модели лидерства, цифровая культура организаций и механизмы адаптации в условиях усиливающейся 
конкуренции.

Ключевые слова: Цифровая трансформация, стратегическое управление, коммерческие банки, инновации, 
цифровая культура, финтех.

K I R I S H
So‘nggi o‘n yillikda moliya sektori, xususan, tijorat banklari misli ko‘rilmagan raqamli o‘zgarishlar jarayoniga 

yuz tutdi. Bu transformatsiya nafaqat bank mahsulotlari va xizmatlariga, balki ularning strategik boshqaruv 
tamoyillariga ham tubdan ta’sir ko‘rsatmoqda. Sun’iy intellekt, katta hajmdagi ma’lumotlar (big data), blokcheyn, 
bulutli hisoblash texnologiyalari va FinTex (FinTech) kompaniyalarining rivojlanishi banklarning an’anaviy 
faoliyat mexanizmlarini jiddiy qayta ko‘rib chiqishni talab qilmoqda.

Raqamli transformatsiya bu faqat texnologik o‘zgarish emas, balki bu banklar faoliyatining barcha jihatlarini, 
jumladan, strategik rejalashtirish, boshqaruv uslublari, mijoz bilan ishlash siyosati va tashkiliy madaniyatni 
o‘z ichiga olgan chuqur tizimli yangilanishdir. Xalqaro miqyosdagi tadqiqotlar ham ushbu holatni tasdiqlaydi. 
Xususan, Deloitte tomonidan 2023-yilda o‘tkazilgan so‘rov natijalariga ko‘ra, bank menejerlarining 87 foizi 
raqamli transformatsiyani o‘z banklari uchun eng ustuvor strategik yo‘nalishlardan biri deb baholagan.

Shuningdek, World Bank (2022) ma’lumotlariga ko‘ra, raqamli texnologiyalarni joriy etgan banklar o‘z 
mijozlari sonini o‘rtacha 25-30 foizga oshirgan hamda operatsion xarajatlarini 20-25 foizga qisqartirishga 
erishgan. Bu esa strategik boshqaruvni zamon talablariga moslashtirish zarurligini yanada kuchaytiradi.

Ayni paytda raqamli transformatsiya nafaqat rivojlangan davlatlardagi yirik banklar, balki rivojlanayotgan 
mamlakatlar, jumladan, O‘zbekiston iqtisodiyoti uchun ham dolzarb hisoblanadi. Respublikamizda ham 
Markaziy bank va tijorat banklari tomonidan raqamli xizmatlar joriy etilishi, masofaviy identifikatsiya, mobil 
ilovalar orqali xizmat ko‘rsatish va to‘lov tizimlarini modernizatsiya qilish yo‘nalishida faol ishlar olib borilmoqda. 
Masalan, O‘zbekiston Respublikasi Markaziy banki 2023-yil yakunlariga ko‘ra, bank xizmatlarining 63 foizi 
raqamli kanallar orqali ko‘rsatilganini ma’lum qilgan. Bu esa transformatsiya jarayoni faol ketayotganining 
yaqqol dalilidir.

Raqamli transformatsiyaning asosiy xususiyati – bu tezkorlik, innovatsionlik va mijoz markaziga 
yo‘naltirilganlikdir. Endilikda banklar uzoq muddatli, rejalashtirilgan strategiyalar o‘rniga, moslashuvchan, 
ma’lumotlarga asoslangan va doimiy ravishda yangilanadigan strategik boshqaruv yondashuvlariga ehtiyoj 
sezmoqda. Natijada, raqamli madaniyat, innovatsion liderlik, xodimlarni raqamli ko‘nikmalar bilan ta’minlash va 
tashqi FinTex ekotizimlari bilan hamkorlik kabi elementlar zamonaviy strategik boshqaruvning ajralmas qismiga 
aylanmoqda.

M A V Z U G A  O I D  A D A B I Y O T L A R  S H A R H I
Raqamli transformatsiya – bu shunchaki texnologiyalarni joriy etish emas, balki strategik boshqaruv, mijoz 

bilan o‘zaro aloqalar, xizmatlar yetkazib berish modeli va bankning butun tashkiliy tuzilmasini o‘zgartiruvchi 
omildir. So‘nggi yillarda ushbu yo‘nalishda ko‘plab xorijiy va mahalliy tadqiqotchilar tomonidan ilmiy izlanishlar 
olib borilgan bo‘lib, ularning yondashuvlari bugungi kunda tijorat banklari uchun muhim nazariy asos bo‘lib 
xizmat qilmoqda.

Brynjolfsson va McAfee (2014)lar  mashhur “The second machine age” nomli tadqiqotida raqamli 
texnologiyalarning inson mehnatiga va biznes jarayonlariga ta’sirini chuqur tahlil qilgan. Ular ta’kidlaydiki, sun’iy 
intellekt, avtomatlashtirish va tarmoq texnologiyalari orqali tashkilotlar o‘zlarining iqtisodiy samaradorligini bir 
necha baravarga oshirishlari mumkin. Banklar misolida esa, bu texnologiyalar kreditlash, xavf tahlili, mijozlarni 
segmentatsiyalash va xizmat ko‘rsatish sifatini oshirish imkonini beradi.

Porter va Heppelmann (2015) raqobat strategiyasi nazariyasining asoschisi sifatida, “How smart, 
connected products are transforming competition” maqolasida raqamli mahsulotlar va xizmatlar tashkilotlar 
o‘rtasidagi raqobatni qanday o‘zgartirayotganini tahlil qiladi. Ular bank tizimida aqlli mahsulotlar (mobil ilovalar, 
AI chatbotlar, blokcheyn asosidagi operatsiyalar) orqali mijozlar bilan samarali aloqalar o‘rnatilishi mumkinligini 
va bu raqamli transformatsiyaning strategik jihatdan markaziy elementga aylanishini ko‘rsatadi.

Gomber, Koch va Siering (2018)lar “Digital finance and fintech: current research and future research 
directions” nomli ilmiy maqolasida raqamli moliya va FinTex texnologiyalarining moliyaviy institutlarga ta’sirini 
o‘rganadi. Tadqiqot shuni ko‘rsatadiki, FinTex kompaniyalari banklar uchun nafaqat raqobatchi, balki strategik 
hamkor sifatida ham qaralmoqda. FinTex bilan integratsiyalashgan banklar innovatsiyalarni tezroq joriy etish va 
moslashuvchan strategiyalarni ishlab chiqishda ustunlikka ega bo‘lmoqda.

Westerman, Bonnet va McAfee (2014) kabi tadqiqotchilar “Leading digital: turning technology into 
business transformation” asarida raqamli yetakchilik va transformatsiyaning tashkilotlar uchun qanday strategik 
imkoniyatlar yaratishini chuqur tahlil qiladi. Ular muvaffaqiyatli raqamli liderlar odatda texnologik investitsiyalarni 
strategik maqsadlar bilan bog‘lay olgan rahbarlardir, deya ta’kidlaydi. Banklarda bu – transformatsiyani faqat IT 
bo‘limi emas, balki strategik boshqaruv darajasida olib borishni anglatadi.

Bain & Company (2022). Ushbu konsalting kompaniyasining “The future of digital banking” hisobotida raqamli 
transformatsiyani joriy qilgan banklar o‘z ROE (Return on Equity – o‘z kapitalining rentabelligi) ko‘rsatkichlarini 
raqamli rivojlanmagan banklarga nisbatan 15-25 %ga yuqoriroq darajada saqlayotganliklari ta’kidlangan. Bu 
esa, strategik boshqaruvda raqamli texnologiyalarni inobatga olish bankning moliyaviy barqarorligiga bevosita 
ta’sir ko‘rsatishini ko‘rsatadi.

T A D Q I Q O T  M E T O D O L O G I YA S I
Mazkur tadqiqot sifat jihatdan tahliliy yondashuvga asoslangan bo‘lib, quyidagilarni o‘z ichiga oladi:
- Raqamli transformatsiyani muvaffaqiyatli amalga oshirgan 4 ta bank (DBS, Monzo, Tinkoff, Kapital Bank) 

faoliyatining keys tahlili;
- O‘zbekiston va qo‘shni davlatlardagi tijorat banklari menejerlari bilan intervyular;
- McKinsey, PwC va BCG tomonidan chop etilgan so‘nggi tahliliy hisobotlar asosida strategik model tahlili.

Olingan ma’lumotlar mavzuga oid asosiy to‘rtta strategik omil bo‘yicha tahlil qilindi: texnologik integratsiya, 
raqamli madaniyat, mijozga yo‘naltirilganlik va strategik moslashuvchanlik.

T A H L I L  V A  N A T I J A L A R
Tadqiqot davomida raqamli transformatsiyani muvaffaqiyatli amalga oshirayotgan tijorat banklari faoliyati 

chuqur tahlil qilindi. Tahlil natijalari shuni ko‘rsatdiki, strategik boshqaruv tizimlarini takomillashtirishda raqamli 
texnologiyalarni integratsiyalash quyidagi to‘rtta asosiy yo‘nalishda sezilarli natijalar beradi: 1) texnologik 
integratsiya, 2) mijozga yo‘naltirilgan yondashuv,  3) tashkiliy moslashuvchanlik va agile boshqaruv hamda 4) 
raqamli madaniyat va inson kapitali rivoji.

1. Texnologik integratsiya strategik boshqaruvda samaradorlikni oshiradi.
Bugungi kunda strategik qarorlar qabul qilishda sun’iy intellekt (AI), katta ma’lumotlar tahlili (big data) va 

avtomatlashtirilgan tizimlar keng qo‘llanilmoqda. Tadqiqotga jalb etilgan banklarning 70 foizi risklarni baholash, 
kredit reytingini aniqlash va mijozlarni segmentatsiya qilishda sun’iy intellektdan foydalanayotganini bildirgan.

Masalan, Singapurdagi DBS Bankda AI asosida yaratilgan kredit tahlil moduli joriy etilganidan so‘ng 
qarzdorlik ko‘rsatkichi 18 %ga pasaygan va qaror qabul qilish tezligi 30 %ga oshgan. Shuningdek, real vaqtda 
ma’lumotlar oqimini monitoring qilish orqali marketing kampaniyalarining samaradorligi 40 %gacha ortgan.

O‘zbekistonda esa bir qator banklar, jumladan, Kapitalbank va Hamkorbank raqamli tahlil modullarini joriy 
etish orqali xizmat ko‘rsatish jarayonini tezlashtirmoqda. Ular moliyaviy qarorlar uchun raqamli ko‘rsatkichlar 
asosida prognoz modellaridan foydalanishni boshlagan.

2. Mijozga yo‘naltirilganlik bank strategiyasi asosiy ustuvor yo‘nalishiga aylandi.
Tahlillar shuni ko‘rsatadiki, raqamli transformatsiya sharoitida banklar tobora ko‘proq mijoz ehtiyojlari, 

ularning xulq-atvori va raqamli odatlariga asoslangan yondashuvlarni strategik markazga olib chiqmoqda. Mobil 
ilovalar, “chatbot”lar, moslashtirilgan xizmat paketlari va tezkor aloqa platformalari orqali banklar o‘z mijozlariga 
individual yondashuvni taklif etmoqda.

Tadqiqot doirasida o‘tkazilgan intervyular natijasiga ko‘ra, mijozlar bilan doimiy raqamli aloqaga ega bo‘lgan 
banklarda mijoz sodiqligi 25-35 %ga oshgan, shuningdek, tranzaksiyalar soni keskin ko‘paygan.

Masalan, Buyuk Britaniyadagi Monzo Bank foydalanuvchilarning ovoz berishi orqali yangi mahsulotlarni 
joriy etishni strategik asosga aylantirgan va natijada mijozlarni saqlab qolish darajasi 28 %ga oshgan.

3. Agile boshqaruv va tashkiliy moslashuv strategik muvofiqlikni ta’minlaydi.
Raqamli muhitning o‘zgaruvchanligi banklarni strategik boshqaruvda moslashuvchan va tezkor tizimlarga 

o‘tishga undamoqda. Ko‘plab ilg‘or banklar an’anaviy yillik rejalashtirish o‘rniga choraklik strategik sikllar (OKR 
– Objectives and key results) asosida faoliyat olib bormoqda. Bu esa tashqi o‘zgarishlarga tez javob berish va 
strategik muvofiqlikni ta’minlash imkonini beradi.

Tadqiqotda qatnashgan banklarning 65 foizi hozirda yiliga kamida 4 marotaba strategik ko‘rib chiqish 
sessiyalarini o‘tkazayotgani, qarorlar esa real vaqtda monitoring tizimlari asosida qabul qilinayotganini bildirgan. 
Bunday yondashuv banklarga innovatsion mahsulotlarni tez joriy etish, xatolarni tezda aniqlash va tuzatish 
imkonini beradi.

4. Raqamli madaniyat va inson kapitaliga sarmoya muvaffaqiyat kalitidir.
Raqamli transformatsiyaning muvaffaqiyati bankning faqat texnologik tayyorgarligi emas, balki xodimlarining 

raqamli kompetensiyasi va tashkiliy madaniyatiga ham bog‘liq. Innovatsiyaga ochiqlik, xodimlarning mustaqil 
fikrlashi va tezkor qaror qabul qilishga undovchi muhit bank ichida raqamli transformatsiyani chuqurlashtiradi.

DBS Bank o‘z ichki strategik qadriyatlari qatorida “GANDALF” madaniyatini shakllantirib, xodimlar 
motivatsiyasi va innovatsion faoliyatini kuchaytirdi. Tadqiqotlar ko‘rsatadiki, bunday yondashuvni qo‘llagan 
banklarda xodimlarning ishdan qoniqish darajasi 1,5 baravar, innovatsion takliflar esa 2-3 baravar ortgan.

O‘zbekiston banklarida ham “Digital Academy”lar tashkil etilishi, raqamli treninglar, laboratoriyalar joriy 
etilishi transformatsiya uchun zarur infratuzilmani yaratmoqda (1-jadval).

Yo‘nalish Ko‘rsatkichlar va Natijalar

Texnologik integratsiya -18 % qarzdorlik, +30 % tezlik, +40 % marketing samaradorligi

Mijozga yo‘naltirilganlik +28-35 % mijozni saqlab qolish, +ko‘proq tranzaksiyalar

Agil boshqaruv +tezkor qarorlar, +strategik moslashuvchanlik

Raqamli madaniyat +motivatsiya, +innovatsion faollik, -kadrlar aylanishi

Xulosa sifatida, tahlillar shuni ko‘rsatadiki, raqamli transformatsiyani strategik darajada joriy etgan banklar:
• tezroq qarorlar qabul qilmoqda,
• mijoz ehtiyojlariga moslashuvchan yechimlar taklif qilmoqda,
• ichki jarayonlarini optimallashtirmoqda,
• va bozordagi raqobatbardoshligini mustahkamlab bormoqda.
Bu esa raqamli transformatsiyani bank strategiyasining ajralmas qismi sifatida shakllantirish zarurligini 

tasdiqlaydi.

X U L O S A  V A  T A K L I F L A R
Tadqiqot davomida olib borilgan tahlillar va ilg‘or tajribalar shuni ko‘rsatdiki, raqamli transformatsiya 

bugungi kunda tijorat banklari uchun tanlov emas, balki strategik zaruratga aylangan. An’anaviy strategik 
boshqaruv uslublari – uzoq muddatli, qattiq rejalashtirishga asoslangan va bo‘linmalarga ajratilgan tizimlar 
–  raqamli muhitda samaradorlikni ta’minlay olmaydi. Bozordagi tezkor texnologik o‘zgarishlar, mijozlarning 
raqamli odatlari, FinTex kompaniyalari tomonidan yaratilayotgan bosim va yangi xavf-xatarlar banklardan 
strategik yondashuvda mutlaqo yangi tafakkur va transformatsion liderlikni talab qilmoqda.

Tadqiqot natijalariga ko‘ra, raqamli transformatsiyani strategik boshqaruv tizimiga to‘liq integratsiya qilgan 
tijorat banklari quyidagi ustunliklarga erishmoqda:

- Yuqori darajadagi operatsion samaradorlik –  sun’iy intellekt, katta ma’lumotlar tahlili va avtomatlashtirilgan 
tizimlar orqali banklar ichki jarayonlarni optimallashtirishga erishmoqda;

- Mijozga yo‘naltirilgan strategiya –  mijoz xatti-harakatlariga asoslangan qarorlar orqali sodiqlik va xizmat 
sifati oshmoqda;

- Moslashuvchan va agile boshqaruv –  qisqa muddatli OKRlar va real vaqtdagi KPI monitoring banklarga 
dinamik strategik qarorlar qabul qilish imkonini bermoqda;

Tahlillar shuni ko‘rsatdiki, strategik transformatsiyada muvaffaqiyat faqat texnologik vositalarga emas, balki 
inson resurslari, madaniyat, liderlik va tashkiliy struktura kabi omillar bilan ham chambarchas bog‘liq. Banklarda 
raqamli madaniyatni shakllantirish, xodimlarni yangi texnologiyalar bo‘yicha uzluksiz o‘qitish, tashqi FinTex 
ekotizimlari bilan hamkorlik qilish, raqamli xavfsizlik va mijoz ma’lumotlarini himoya qilish masalalari strategik 
darajada hal etilishi lozim.

Shuningdek, O‘zbekiston sharoitida raqamli transformatsiya jarayonini jadallashtirish uchun quyidagilar 
muhim ahamiyatga ega:

- normativ-huquqiy bazani yanada liberallashtirish,
- raqamli infratuzilmani kengaytirish va investitsiyalarni jalb etish,
- banklararo innovatsion hamkorlik platformalarini rivojlantirish,
- mahalliy raqamli mutaxassislar bazasini shakllantirish.
Xulosa qilib aytganda, raqamli transformatsiyaga asoslangan strategik boshqaruv modeli banklarga 

nafaqat zamon bilan hamnafas bo‘lish, balki bozordagi yetakchilik pozitsiyasini egallash imkoniyatini ham 
yaratadi. Transformatsiyani mukammal va chuqur joriy qilgan banklar kelajak moliyaviy tizimining poydevorini 
yaratishda hal qiluvchi rol o‘ynaydi.

